
Masi Masi Sankatahara Chaturthi Puja

ಮಾಸಿಮಾಸಿಸಂಕಟಹರಚತುರ್ಥೀಪೂಜಾ

ದ್ವಾದಶಸ್ವಪಿ ಮಾಸೇಷು ಪೃಥಙ್ನಾಮಭಿರರ್ಚಯೇತ್ .

ವಿನಾಯಕಶ್ಚೈಕದಂತಃ ಕೃಷ್ಣಪಿಂಗೋ ಗಜಾನನಃ ..
ಲಂಬೋದರೋ ಭಾಲಚಂದ್ರೋ ಹೇರಂಬೋ ವಿಕಟಸ್ತಥಾ .

ವಕ್ರತುಂಡಶ್ಚಾಖುವಾಹೋ ವಿಘ್ನರಾಜೋ ಗಣಾಧಿಪಃ ..
ನಾಮ್ನಾಂ ದ್ವಾದಶಭಿಶ್ಚೈತೈಃ ಗಣೇಶಂ ಪೂಜಯೇದ್ವ್ರತೀ .

(ಭಾದ್ರಪದ)

ಭದ್ರೇ !ಭಾದ್ರಪದೇ ಮಾಸಿ ಸಂಕಷ್ಟ್ಯಾ ಯಾ ಚತುರ್ಥಿಕಾ .

ಅನೇಕಫಲದಾ ಪ್ರೋಕ್ತಾ ಸರ್ವಸಿದ್ಧಿಪ್ರದಾಯಿನೀ ..

(ಅಶ್ವಿನ)

ಚತುರ್ಥೀ ಚಾಶ್ವಿನೇ ಕೃಷ್ಣಾ ಸಂಕಟಾ ವ್ರತಮುತ್ತಮಂ .

ದೂರ್ವಾಹರಿದ್ರಯೋರ್ಹೋಮಾತ್ಸಪ್ತದ್ವೀಪವತೀಪತಿಃ .
(ಕಾರ್ತಿಕ)
ಊರ್ಜ (ಕಾರ್ತಿಕ)ಕೃಷ್ಣಚತುರ್ಥ್ಯಾಂ ತು ಸಂಕಷ್ಟವ್ರತಮುತ್ತಮಂ .

ಮಾಷಾನ್ನೈಶ್ಚ ಘೃತೈ ರ್ಹೋಮೈಃ ಸರ್ವಸಿದ್ಧಿರ್ಭವೇನ್ನೃಣಾಂ ..

(ಮಾರ್ಗಶೀರ್ಷ)
ಮಾರ್ಗಶೀರ್ಷೇ ತು ಯಾ ಕೃಷ್ಣಾ ಚತುರ್ಥೀ ಸಂಕಟಾ ಭವೇತ್ .

ಅಷ್ಟೌ ಚ ಹೋಮಯೇದ್ ದ್ರವ್ಯಂ ವೈರೀ ತು ವಶತಾಮಿಯಾತ್ ..

(ಪೌಷ)

ಪೌಷೇ ಮಾಸಿ ಮಹಾದೇವ !ವಿಘ್ನಹಂತ್ರೀ ಚತುರ್ಥಿಕಾ .

ತಸ್ಯಾಂ ಲಂಬೋದರಃ ಪೂಜ್ಯಃ ಪೇಯಂ ಗೋಮೂತ್ರಮೇವ ಹಿ ..

(ಮಾಘ)

ಹವಿಷ್ಯಾನ್ನಘೃತೈರ್ಹೋಮೋ ರಾಜವಶ್ಯಾರ್ಥಮೇವ ಚ .

ಮಾಘಮಾಸೇ ಗಣಾಧ್ಯಕ್ಷಂ ಫಾಲಚಂದ್ರಂ ಪ್ರಪೂಜಯೇತ್ ..

ಮೋದಕಾನ್ಕಾರಯೇನ್ಮಾತಃ ತಿಲಜಾಂದಶ ಪಾರ್ವತಿ .

ದೇವಾಗ್ರೇ ಸ್ಥಾಪಯೇತ್ಪಂಚ ಪಂಚ ವಿಪ್ರಾಯ ಕಲ್ಪಯೇತ್ .

ಪೂಜಯಿತ್ವಾ ಚ ತಂ ವಿಪ್ರಂ ಭಕ್ತಿಭಾವೇನ ದೇವವತ್ .

ದಕ್ಷಿಣಾಂ ಚಯಥಾಶಕ್ತಿ ಮೋದಕಾನ್ಪಂಚ ದಾಪಯೇತ್ .

(ಫಾಲ್ಗುನ)

ಫಾಲ್ಗುನಸ್ಯಾಸಿತೇ ಪಕ್ಷೇ ಹೇರಂಬಾಖ್ಯೋ ಗಣೇಶ್ವರಃ .
ಪಾಯಸೈಃ ಕರವೀರೈಶ್ಚ ಪುಷ್ಪೈರ್ವಶ್ಯೈಶ್ಚ ಹೋಮಯೇತ್ .

ಘೃತಂ ಚ ಶರ್ಕರಾ ಚೈವ ಭೋಜನಂ ಕಥ್ಯತೇ ಬುಧೈಃ ..
(ಚೈತ್ರ)
ಚೈತ್ರಕೃಷ್ಣ ಚತುರ್ಥೀ ಯಾ ವ್ರತಂ ಸಂಕಷ್ಟನಾಶನಂ .

ಬೀಜಪೂರೈರ್ಘೃತೈ ಹೋಮೈಃ ವಂಧ್ಯಾ ಸ್ತ್ರೀ ಪುತ್ರಮಾಪ್ನುಯಾತ್ ..

(ವೈಶಾಖ)

ವೈಶಾಖಸ್ಯಾಸಿತೇ ಪಕ್ಷೇ ಚತುರ್ಥ್ಯಾಂ ತದ್ದಿನೇ ವ್ರತಂ .

ಪೂಜನೀಯೋ ವಕ್ರತುಂಡೋ ಭೋಜನಂ ಶತಪತ್ರಕಂ ..

(ಜ್ಯೇಷ್ಠ)
ಮಾಸಜ್ಯೇಷ್ಠೇಽಸಿತೇ ಪಕ್ಷೇ ಗಣೇಶಸ್ಯ ಚತುರ್ಥಿಕಾ .

ಸೌಭಾಗ್ಯದಾಯಿನೀ ದೇವೀ ಪತಿದಾ ಸಾ ಪ್ರಕೀರ್ತಿತಾ ..

ತಸ್ಯಾಮಾಖುರಥಃ ಪೂಜ್ಯೋ ವಿಧಿನಾ ಭಕ್ತಿಚೇತಸಾ .

ಭೋಜನಂ ಚ ಘೃತಂ ದಿವ್ಯಂ ಬ್ರಾಹ್ಮಣಾನ್ಭೋಜಯೇತ್ತದಾ ..

(ಆಷಾಢ)

ಪಾರ್ಥ ಆಷಾಢಮಾಸೇ ತು ಲಂಬೋದರ ಇತಿ ಸ್ಮೃತಃ .
ಪೂಜನೀಯ ಗಣಾಧ್ಯಕ್ಷಃ ಪೂರ್ವೋಕ್ತವಿಧಿನಾ ತತಃ ..
(ಶ್ರಾವಣ)

ಅಧಿಮಾಸ್ಯಸಿತೇ ಪಕ್ಷೇ ಚತುರ್ಥ್ಯಾಂ ತು ವಿಧೂದಯೇ .

ಪೂಜನೀಯೋ ವಿಧಾನೇನ ವಿಘ್ನಹಾ ನೃಪಸತ್ತಮ ..

ಯಥಾ ಚೋತ್ಪದ್ಯತೇ ಶಕ್ತಿರ್ಭಕ್ತಿಭಾವೇನ ಚಾರ್ಚಯೇತ್ .

ಪಂಚಾಮೃತೇನ ಚ ಸ್ನಾಯಾತ್ ರಕ್ತಪುಷ್ಪೈಃ ಪ್ರಪೂಜಯೇತ್ .

ಗಂಧಧೂಪೈಶ್ಚ ನೈವೇದ್ಯೈಃ ದೂರ್ವಾಯುಗ್ಮೈಃ ಸುವಾಸಿತೈಃ .
ಮೋದಕಾನ್ಪಂಚದಶಕಾನ್ ಘೃತಶರ್ಕರಯಾಯುತಾನ್ .

ಕೃತ್ವಾ ಪಂಚ ಗಣೇಶಾಯ ಪಂಚ ವಿಪ್ರಾಯ ದಾಪಯೇತ್ .

ಕುಮಾರ್ಯೈ ವಟಕಾಂದತ್ವಾ ಸ್ವಯಂ ಪಂಚಾಚ್ಚ ಭೋಜಯೇತ್ .

ರಾಜನ್ಕೃಷ್ಣ ಚತುರ್ಥ್ಯಾಂ ಚ ಪೂಜನೀಯೋ ಗಣಾಧಿಪಃ .
ಪಂಚಾಮೃತೈಃ ಷೋಡಶಭಿಃ ಉಪಚಾರೈಶ್ಚ ಪೂಜನಂ ..

ರಕ್ತೈಃ ಕರವೀರಪುಷ್ಪೈರ್ನೈವೇದ್ಯೈರ್ಮೋದಕಾದಿಭಿಃ .

ರಕ್ತಪುಷ್ಪಾಕ್ಷತೈರ್ದೂರ್ವಾಗ್ರಾಭಿರ್ನಾಮಪದೈಃ ಪೃಥಕ್ ..

ವಿಶ್ವಪ್ರಿಯಾಯೇತ್ಯಾಚಮನಂ ಸ್ನಾನಂ ಚ ಬ್ರಹ್ಮಚಾರಿಣೇ .

ವಸ್ತ್ರಂ ಗಣೇಶ್ವರಾಯೇತಿ ಪುಷ್ಟಿದಾಯೇತಿ ಚಂದನಂ ..

ವಿನಾಯಕಾಯ ಪುಷ್ಪಾಣಿ ಧೂಪಂ ಚೋಮಾಸುತಾಯ ಚ .

ದೀಪಂ ರುದ್ರಪ್ರಿಯಾಯೇತಿ ನೈವೇದ್ಯಂ ವಿಘ್ನನಾಶಿನೇ .

ತಾಂಬೂಲಂ ಫಲದಾಯೇತಿ ಫಲಂ ಸಂಕಷ್ಟನಾಶಿನೇ ..

ತತಃ ಸಂಪ್ರಾರ್ಥಯೇದ್ದೇವಂ ವಿಘ್ನೇಶಂ ತಂ ಗಣಾಧಿಪಂ .

ಸಂಸಾರಪೀಡಾವ್ಯಥಿತಂ ಭಯಾರ್ತಂ ಕ್ಲೇಶಾರ್ದಿತಂ ಮಾಂ ಸುಮುಖ ಪ್ರಸೀದ .

ತ್ರಾಯಸ್ವ ಮಾಂ ದುಃಖದರಿದ್ರನಾಶನ ನಮೋ ನಮೋ ವಿಘ್ನವಿನಾಶನಾಯ ..

ಪುಷ್ಪಾಂಜಲ್ಯಾಮಿಮಂ ಮಂತ್ರಂ ಚಂದ್ರಾಯಾರ್ಘ್ಯಂ ಪ್ರದಾಪಯೇತ್ .

ಬ್ರಾಹ್ಮಣೇ ಭೋಜನಂ ದತ್ವಾ ಮೋದಕಾಂದಕ್ಷಿಣಾನ್ವಿತಾನ್ .

ಪಶ್ಚಾತ್ಸ್ವಯಂ ತು ಭುಂಜೀತ ದೇವಬ್ರಾಹ್ಮಣಶೇಷತಃ .
ಬೀಜಾಪೂರಗದೇಕ್ಷುಕಾರ್ಮುಕರುಜಾಚಕ್ರಾಬ್ಜಪಾಶೋತ್ಪಲ-

ವ್ರೀಹ್ಯಗ್ರಸ್ವವಿಷಾಣ ರತ್ನಕಲಶಪ್ರೋದ್ಯತ್ಕರಾಂಭೋರುಹಃ .
ಪಾಯಾದ್ ವಲ್ಲಭಯಾ ಸಪದ್ಮಕರಯಾಶ್ಲಿಷ್ಟೋ ಜ್ವಲದ್ಭೂಷಯಾ
ವಿಶ್ವೋತ್ಪತ್ತಿವಿಪತ್ತಿಸಂಸ್ಥಿತಿಕರೋ ವಿಘ್ನೇಶ ಇಷ್ಟಾರ್ಥದಃ ..
ಭೂಮಿಶಾಯೀ ಜಿತಕ್ರೋಧೋ ಲೋಭದಂಭವಿವರ್ಜಿತಃ .
ಪ್ರತಿಮಾಸಂಯುತಃ ಕುರ್ಯಾತ್ ವ್ರತಂ ಹೇರಂಬತುಷ್ಟಯೇ ..

ಇತಿ ಮಾಸಿಮಾಸಿಸಂಕಟಹರಚತುರ್ಥೀಪೂಜಾ ಸಂಪೂರ್ಣಾ .

